
Sineriak tamakkerlugu oqaluffeqarnikkut aserfallassimanermut takussutissamik 

iluarsartuussinissamullu pilersaarusiortoqarnissaa pillugu Naalakkersuisut UKA2026 

naatinnagu saqqummiunneqartussamik nalunaarusioqqullugit aalajangiiffigisassasutut 

siunnersuut. 

(Inatsisartunut ilaasortaq Knud Kleemann, Atassut) 

 

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

 

Aappassaaneerinninneq 
 

Kultureqarnermut, Ilinniartitaanermut, Ilisimatusarnermut, Ilageeqarnermullu 

Ataatsimiititaliap siunnersuummik suliarinnissimaneranut aammalu isumaliutissiissutaanut 

Naalakkersuisut sinnerlugit qujavunga.  

 

Naalakkersuisut maluginiarpaat, Ataatsimiititaliap isumaqatigiittup allannguutissatut 

siunnersuut tulliuttoq akuerineqartussatut inassutigigaa. ”Oqaluffiit illutaasa 

ilageeqarnermullu atatillugu illuutit allat qanoq issusiannik nalunaarsueqqissaarnermik 

Naalakkersuisut peqquneqarnissaannik Inatsisartut aalajangiiffigisassaattut siunnersuut.  

Nalunaarsueqqissaarneq qarasaasiakkut nalunaarsueriaatsimik suliamut 

aallartinneqareersumut ilanngunneqassaaq, tamassumalu illuutit qanoq issusaat 

tutsuiginartumik nalunaarsorneqarnissaat qulakkiissavaa.”  

 

Iluarsaassinissamut aserfallatsaaliinissamullu pilersaarummik suliaqartoqannginnerani illut 

qanoq issusiannik uppernarsaasiornissaq naapertuuttuusoq, Naalakkersuisut naliliinerannut 

Ataatsimiititaliaq isumaqataasoq, Naalakkersuisut maluginiarpaat.   

 

Taamaattorli Naalakkersuisut allannguutissatut siunnersuuteqarneratigut, oqaluffiit 

iluarsarnissaannik aserfallatsaalinissaannullu pilersaarummik suliaqarnissaq 

pisariaarutissasoq, Ataatsimiititaliaq allattoq, Naalakkersuisut maluginiarpaat. 

Erseqqissaatigineqassaaq, qarasaasiakkut nalunaarsuinermut ataqatigiissumik 

aaqqissuussamik suliaqarneq aserfallatsaaliinermut iluarsaassinermullu pilersaarusiornermut 

tunngasunik sammiveqarluni pingaarutilimmik alloriarnertut Naalakkersuisut isigimmassuk. 

Ataqatigiissumik aaqqissuussinerup pisinnaalersissavaa illumut ataatsimut  

aserfallatsaaliuinissami pilersaarutit tigussaasunik aamma paasissutissanik nutartikkanik 

imaqartut aallartissinnaalernissaat.  

 

Saniatigut paasissutissat tunngaviusut naammattut pigilerneqariarpata ilageeqarnermut 

tunngasunut immikkoortumut pilersaarut Naalakkersuisut suliaq nangikkumaarpaat.   

 

Naalakkersuisut taamatut oqaaseqarlutik Ataatsimiititaliap allannguutissatut siunnersuutaa 

akuerineqassasoq inassutigaat. 

 

 

 


